
Deċiżjoni 17 ‑ Mozzjonijiet ‑ Ammissibilità

	
	

	Deċiżjoni tas‑Sedja mogħtija mill‑Ispeaker Lawrence Gonzi 

	
	

	Talba
	Magħmula mill‑Kap tal‑Oppożizzjoni, l‑Onor. Alfred Sant, permezz ta’ ittra datata 28 ta’ Marzu 1995 u mqajma mill‑Ispeaker f’Seduta 409 tat‑28 ta’ Marzu 1995 dwar jekk mozzjoni dwar il‑Partnership for Peace tmurx kontra l‑provvedimenti kostituzzjonali ta’ Malta

	
	

	Bażi
	Ruling li ngħata f’Seduta 207 tat‑23 ta’ Marzu 1989

	
	

	Mogħtija
	Seduta 409 tat‑28 ta’ Marzu 1995

	
	

	Konklużjoni
	Is‑Sedja ma tistax u ma għandhiex id‑dritt, jew il‑poter, li tesprimi ruħha b’xi mod dwar jekk mozzjoni tmurx kontra l‑Kostituzzjoni jew le peress li dan huwa d‑dover tal‑Qorti Kostituzzjonali; konsegwentement is‑Sedja ma tistax twaqqaf il‑Kamra milli tiddibatti dik il‑mozzjoni għar‑raġuni msemmija mill‑Onor. Kap tal‑Oppożizzjoni.

	
	

	Deċiżjoni
	Ninforma lill‑Kamra illi b’ittra datata 28 ta’ Marzu 1995 indirizzata lili, l‑Onor. Kap tal‑Oppożizzjoni isostni illi l‑mozzjoni Nru 199/95 tal‑1995 preżentata mill‑Onor. Prim Ministru fis‑27 ta’ Marzu 1995, ‘tmur kontra l‑provvedimenti tal‑Kostituzzjoni dwar l‑istatus ta’ newtralità ta’ Malta u għalhekk il‑Kamra ma tistax tiddibatti mozzjoni li qed tipproponi ksur ċar tal‑Kostituzzjoni’. L‑Onor. Kap tal‑Oppozizzjoni talab lis‑Sedja tagħti ruling formali dwar dan il‑punt.

Is‑Sedja tirreferi għar‑ruling li kien inagħta fis‑seduta 207 tat‑23 ta’ Marzu 1989, li fih kien intqal hekk:

‘Is‑Sedja eżaminat din il‑kwistjoni fid‑dawl tal‑poteri mogħtija lilha bis‑saħħa tal‑Ordnijiet Permanenti tal‑Kamra, l‑Ordinanza dwar il‑Privileġġi kif ukoll u b’mod speċjali l‑Kostituzzjoni ta’ Malta.

Minn imkien minn dawn il‑Liġijiet ma jirriżulta illi s‑Sedja għandha l‑poter jew xi forma ta’ diskrezzjoni li b’xi mod, tiddikjara jekk Liġi hijiex kostituzzjonali jew le.

L‑unika diskrezzjoni li għandha s‑Sedja, toħroġ mill‑Artiklu 73 tal‑Kostituzzjoni, li jitkellem dwar Abbozzi li jimponu jew iżidu xi taxxa jew piż fuq id‑dħul ta’ Malta jew maħfra ta’ xi dejn dovut lil Malta. F’dawn il‑każijiet, l‑Abbozz ma jkunx jista’ jgħaddi ħlief wara rakkomandazzjoni tal‑President.

Dan l‑Artiklu bl‑ebda mod ma jagħti poter lis‑Sedja biex twaqqaf proċeduri tal‑Kamra tad‑Deputati għar‑raġuni msemmija mill‑Onor. Membru.’

Is‑Sedja żżid ma’ dak ir‑ruling, il‑konsiderazzjoni illi l‑Liġi suprema tal‑pajjiż tirriżerva l‑funzjoni u l‑poter ta’ deċiżjoni dwar kostituzzjonalità, esklussivament lill‑Qorti Kostituzzjonali skont l‑Artiklu 95 tal‑Kostituzzjoni. Li kieku l‑Ispeaker kellu hu wkoll jeżerċita din il‑funzjoni, allura jkun qiegħed jużurpa l‑poteri li l‑Kostituzzjoni riedet speċifikatament tirriserva lill‑ġudikatura. 

Is‑Sedja, għalhekk ma tistax u ma għandhiex id‑dritt jew il‑poter li tesprimi ruħha b’xi mod dwar jekk il‑mozzjoni Nru 199/95 tmurx kontra l‑Kostituzzjoni jew le u konsegwentement ma tistax twaqqaf il‑Kamra milli tiddibatti dik il‑mozzjoni għar‑raġuni msemmija mill‑Onor. Kap tal‑Oppożizzjoni.



